Schnec – lais ora las cornas
La natira sededesta; la bunaura fa miraclas. Ed il mument ch’ei vegn muosch e tievi, seruchegian ils schnecs. Plaun plaunet, eba, plaun lur, sco ils schnecs van. Il terren humid promova lur andament. Biars dattan neutier, ina entira schnechera sependa vid las verduras on iert. Ils fegls d’in verd recent dalla salata e dils baguos cudezzan las marveglias. Ton ils schnecs gronds sco ils pli manechels ruian vid il filap. En buca ditg sefan ruosnas vid ils costs dalla feglia. La mutschegna si pil stumbel tarlischa.
E tgei sei da pigliar amauns?

Ti sas tuttina buca vegnir cun in pal. Biaronz ira la sera atras las eras e dustar ina glimaia suenter l’autra, las niuas dil tut e las ezzas che cuchegian orasi dalla carlogna.

Secapescha ch’ei dat è autras mesiras. Sco per semeglia da stiarner granulats, quels verds sco tissi da miurs che scuflentan la beglia e schirentan. Tgei aspect miserabel, sch’els ein sterni gl’auter di pil plaun vi. Igl ei da pli da carstgaun da metter resgem u frina nera sil tratsch. Cun quei impedeschan ins la ruschna als ruschnauners.

Il schnec ein in reptil, in gastropod che semova sil venter. La mutschegna ch’il schnec lai anavos – sustegn la locomoziun. La crosa che senumna era carlogna ei ligiada vid il mollusc.

Ed ei dat ina entira mahoia da glimaias. Ils perderts resdan da 85’000 specias. Schon ils Romans han fatg diever dils schnecs sco vivonda. Nuotatonmeins vegnan ils schnecs era ozildi sin la carta dil menu.

Ed il schnec ei per cass enzatgi tiels Romontschs.

Sa tgi enconuscha buca la poesia dil schnec da Medel? Quels bials plaids dad Alfons Tuor. Cumbein ch’ils vischins dalla Cadi han giu nuidis, enaquella ch’enzatgi ha sinquei ris ora la glieud da Medel.

En scola has ti ed jeu empriu il verset “Schnec, schnec, lai ora las cornas, schiglioc bett jeu tei e tiu bab e tia mumma da Cunclas oragiu.”
